
Enformaziuns y Comunicaziuns
Oraziun/1: En vëndres ai 4 de merz él le De mondial dl’oraziun, a chël che ince 
les ëres dla Val Badia enviëia. Al sará sot al tema ”Sc’i tolëis sö mituns, tolëise sö 
me”. Ales 15:00 sarál prozesciun con les Staziuns da Badia demez cina sö Oies. 
Ales 16:00 él lassö na mëssa con tesć y ciances dles ëres da Cuba. L’oferta jará a 
d’ëres. Les ëres de dötes les ploanies é bel enviades da tó pert.

Oraziun/2: I enviun te cösc tomp sant de Carsëma da jí ales Staziuns y ala Corona.

Zënter Families: Le ZFM enviëia dötes les families da se scrí ete ala uniun, paienn 
ete le contribut 2016 de 20,00€ sön le cunt dla Raiffeisen IT67S 08010 58550 
000305024064 anter i 29 de forá 2016. Al é emportant da se recordé da dé dant 
dagnora la e-mail, por ciafé ensciö dötes les comunicaziuns dles ativités.

Festa dai jogn da Pasca de Ma a Salzburg: Os jogn, orëise en iade fá na espe-
rionza de na Dlijia jona, via y plëna d’entusiasm? Spo gnide empara da Pasca de 
Ma ala gran festa dai jogn a Salzburg! Le suzes é garantí! Na coriera pëia ince ia 
dla Val Badia! Adöm a 6-7.000 d’atri jogn vëgnel festejé la gnüda dal Spirit Sant 
con ciances, musical, de beles catecheses, S. Mëssa, adoraziun, workshops y en 
gröm de devertimont. An pëia ia ai 13 de ma 2016 encër les 12:30 a La Ila y röa 
zoruch ai 16 de ma encër les 20:00. Al vën dormí te scores te sac da polan. Enviés 
é jogn dai 12 agn ensö. Le cost é de za. 115,00€. Enformaziuns ciafun sot a: www.
loretto.at/event/pfingsten16 (tló pón ince lí do testemonianzes dal ann passé). Dër 
emportant: dan la prenotaziun online, scrí na e-mail a renate@valentini.cc y ara 
te menará dötes les enformaziuns co vá debojügn por te prenoté!

Encuntada: Vëdoi, vëdoes y porsones sores é enviés ala encuntada, en domëgna 
ai 6 de merz ales 9:30 tl’Academia Cusanus a Porsenú. Laia sarál na mëssa con 
siur Josef Stricker y dedô referat con Elsa Vigl - Maier. Domisdé aorela cörta con 
teater y musiga. Al é da s’anunzié anter i 2 de merz pa Tresele al 0474/501397. Le 
bus passa a Longega ales 7:50. Le iade é debann. La marëna costa 16,00€.

Iade: Le KVW dla Val Badia organisëia en pelegrinaje de 4 dis tl’Umbria, dai 9 ai 12 
de ma. Le iade, con döt lapró, costa 450,00€ (+ 85€ por na ciamena da önn en let). 
Le iade é resservé a chi co é scric ete al KVW y sü familiars.Prenotaziuns tol sö 
Hilda Sottara da San Martin ai nr. 0474/523133 o 338/9231013. Con la prenotaziun 
él da paié ete le prisc dal iade pa öna dles portines dla Cassa Raiffeisen sön le cunt 
IT23S 08010 58830 000304009622. Le program plü avisa ciafëise dal raprejentant 
dl KVW de paisc (Hartmann) o ala e- mail: iaco_clement@libero.it.

Dal Vagnele do San Luca 13, 1 - 9
4O chi dejedot, co é gnüs copés dala roina dla tor de Sciloah 

- minëise che ma chi s’ái ciarié ados na colpa y düc i atri 
abitanc de Ierusalem no? 5Na, al contrar: Os düc moriarëis 
avisa ensciö, sc’i ne se convertiarëis nia. 6Y al ti á cunté cösta 
parabola: En ël â en lën da fighi te söa vigna; y canch’al ea 
gnü a ciaré do sc’al portâ früc, ne n’ál ciafé degügn. 7Danló ti 
ál dit a so vignadú: śën vëgni belo trëi agn alalungia a ciaré do 
sce cösc lën porta früc y i ne nen ciafi degügn lassora. Mazele ia! Ciodi déssel pa ti 
tó ennant la forza ala tera? 8Le vignadú ti á respognü: Lascele ciamó en pé cösc ann; 
i ó sapé sö la tera encëria y l’enculté. 9Forsc portel empó ciamó früc; sce nia, lascele 
spo mazé ia. Parora dal Signur. - Lalt a te, Gejú Crist!

I ó sapé y enculté. Forsc portel ciamó früc!

Ein Kind ins Leben zu rufen, bedeutet 
auch, es in seine innere Berufung, in den 
Ruf Gottes hineinzubegleiten, aus dem es 
kommt und auf den es hingeht. Kindern 
die Beziehung zu Gott zu erschließen und 
gemeinsam mit ihnen den tieferen Sinn 
des Lebens zu suchen, ist eine spirituelle 
Herausforderung für Eltern. (...) Religiöse 
Erziehung ist zunächst Gabe, aber auch 
Aufgabe. Aufgegeben ist sie Eltern deswe-
gen, weil Gott ihnen Kinder anvertraut. (...) 
Wenn wir uns selbst nach dem Sinn des 
Lebens fragen, tun wir unseren Kindern 
damit einen wichtigen Dienst.

La Fede tai Libri
dal liber de Albert Biesinger
Kinder nicht um Gott betrügen

Por le vignadú él ma o önn o l’ater. 
O che le lën da fighi porta früc o 
che al vën mazé ia. Blanch o fosch. 
Mo Gejú mët ince averda a ci co é 
danterete. Ël conësc les dificoltés co 
ti dá da ponsé ala jont. Al ciara plü 
avisa. Al sá che te nostes deblëzes 
adorunse söa misericordia y söa 
forza, por podëi porté früc. (Image)




